RELACION
PËR
PROJEKTLIGJIN
“PËR PAGESËN E PUNONJËSVE DHE ISH-PUNONJËSVE TË KOMBINATIT MEKANIK POLIÇAN”

I. QËLLIMI I PROEJKTLIGJT DHE OBJEKTIVAT QË SYNOHEN TË ARRIHEN 

Ky projektligj synon saktësimin e kërkesave dhe kritereve, si dhe të procedurave që do të ndiqen për trajtimin financiar, si dhe pagimin e kontributeve të sigurimeve shoqërore e shëndetësore për punonjësit dhe ish-punonjësit e Kombinatit Mekanik Poliçan, sipas listë- pagesave për pagat dhe deklarimin e kontributeve të sigurimeve shoqërore e shëndetësore për punonjësit dhe ish-punonjësit e KMP-së, për vitet janar 2017- dhjetor 2023, duke përjashtuar aktualisht gjobat dhe kamatëvonesat e krijuara në sistemin e DPT-së, pasi janë detyrime që nuk prekin interesat e punonjësve dhe ish-punonjësve të KMP-së.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj nuk është i parashikuar në Programin Analitik të Këshillit të Ministrave, por vjen si kërkesë e zbatimit të masave të marra për t’i ardhur në ndihmë punonjësve dhe ish- punonjësve të Kombinatit Mekanik Poliçan, në kuadër të përmirësimit të statusit të tyre ekonomik dhe social.

III. ARGUMENTIMI I PROEJKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME 

Projektligji saktëson kushtet dhe procedurën që do të ndiqet për të ndihmuar punonjësit dhe ish-punonjësit e Kombinatit Mekanik Poliçan, sipas listës bashkëlidhur projektligjit, me qëllim përmirësimin e statusit ekonomik dhe social të tyre.
Projektligji synon trajtimin financiar, si dhe pagimin e kontributeve të sigurimeve shoqërore e shëndetësore për punonjësit dhe ish-punonjësit e Kombinatit Mekanik Poliçan, duke përballuar efektet financiare për 4 (katër) punonjësit aktual deri në fund të vitit 2023, periudhë gjatë së cilës Ministria e Mbrojtjes do të ketë një qasje të qartë për ndërmarrjet ushtarake, falë studimit të fizibilitetit që do të realizohet në bashkëpunim me NSPA (NATO Support and Procurement Agency).

Për sa më sipër, sqarojmë se gjobat dhe kamatëvonesat e krijuara në sistemin e DPT-së për Kombinatin Mekanik Poliçan, do të merren parasysh për likuidim në vijim, në momentin kur studimi i fizibilitetit të ketë përfunduar dhe qasja për vijimësinë e ushtrimit të aktivitetit të këtij kombinati të jetë e qartë.
Në lidhje me pagesat që do të kryhen për punonjësit aktualë dhe ish-punonjësit, sqarojmë se këto i referohen një liste individësh të deklaruar aktualisht në listëpagesat e periudhave përkatëse në DPT.

Bazuar në pikën 2, të nenit 14, të ligjit nr. 7582, datë 13.07.1992 “Për ndërmarrjet shtetërore”, ku parashikohet se “Shteti nuk financon humbjet e ndërmarrjeve shtetërore përveçse me ligj, me përjashtim të rasteve të veçanta kur kjo ka të bëjë me subvencionin e çmimeve të kontrolluara sipas miratimit të Këshillit të Ministrave”, është i domosdoshëm hartimi i këtij projektligji, si e vetmja mënyrë për dhënien e një zgjidhjeje përfundimtare të problematikës së krijuar me pagat dhe detyrimet mbi pagë sipas legjislacionit në fuqi, të krijuara ndër vite. 

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 

Projektligji është në përputhje me nenet 78 dhe 83, pika 1 të Kushtetutës. Projektligji është gjithashtu, i bazuar në ligjin nr. 84/2022 “Për buxhetin e vitit 2023”, si dhe ligjin nr. 7582, datë 13.07.1992,“Për ndërmarrjet shtetërore”. 
Në këtë pikë sqarojmë se Kombinati Mekanik Poliçan gëzon statusin e një ndërmarrjeje shtetërore, sipas përcaktimeve të ligjit nr. 7582, datë 13.7.1992 “Për ndërmarrjet shtetërore”, ku shteti (Ministria e Mbrojtjes) është zotërues i vetëm i kapitalit të tij. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE
 
Projektligji nuk ka për qëllim përafrimin e legjislacionit me Acquis Communautaire. 

VI. PËRMBLEDHJE SHPJEGUESE E PËRMBAJTJES SË PROEJKTLIGJIT

Ky projektligj përbëhet nga 5 nene dhe synon të përcaktojë kriteret, procedurat dhe dokumentacionin e nevojshëm për trajtimin financiar, si dhe pagimin e kontributeve të sigurimeve shoqërore e shëndetësore për punonjësit dhe ish-punonjësit e Kombinatit Mekanik Poliçan, si vijon:
Ky projektligj përmban: 

1. Dokumentacionin shoqërues që administrata e Kombinatit Mekanik Poliçan, ka dërguar pranë Ministrisë së Mbrojtjes për detyrimet ndaj punonjësve dhe ish-punonjësve të ndërmarrjes, për paga dhe kontribute të sigurimeve shoqërore e shëndetësore.
a) të dhënat identifikuese të subjektit tatimpagues të pajisur me NIUS, ku janë të punësuar;
b) të dhënat identifikuese të përfituesit, si:
i. emrin, mbiemrin e përfituesit;
ii. numrin personal të identifikimit të përfituesit;
iii. Numrin e llogarisë rrjedhëse të përfituesit dhe emrin e bankës përkatëse.
VII. INSTITUCIONET DHE ORGANET QË NGARKOHEN PËR ZBATIMIN E PROEJKTLIGJIT

Me zbatimin e projektligjit ngarkohet ministri i Mbrojtjes.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROEJKTLIGJIT 

Ky projektligj është hartuar nga ministri i Mbrojtjes dhe është dërguar për mendim në Ministrinë e Financave dhe Ekonomisë dhe Ministrinë e Drejtësisë.
Për sa më sipër, 

1. Ministria e Drejtësisë është shprehur, si vijon:
“...Ministria e Drejtësisë shprehet dakord duke sugjeruar që nga baza ligjore të hiqet ligji nr. 84/2022 “Për buxhetin e vitit 2023, si dhe ligji nr. 7582, datë 13.07.1992 “Për ndërmarrjet shtetërore”, si dhe të saktësohet nëse detyrimet do të paguhen për punonjësit dhe ish- punonjësit, sipas përcaktimit të nenit 1 të projektligjit apo vetëm për punonjësit, sipas përcaktimit të nenit 4”. 
· Sugjerimi i Ministrisë së Drejtësisë është marrë parasysh dhe është reflektuar në bazën ligjore të projektligjit. Gjithashtu, sqarojmë se neni 1 është riformuluar,  ndërsa neni 4 (i numërtuar i tillë më herët) është hequr.
2. Ministria e Financave dhe Ekonomisë është shprehur, si më poshtë: 
Parë në këndvështrimin buxhetor, 
a) Konstatojmë se zbatimi i këtij projektligji krijon efekte financiare shtesë në buxhetin e shtetit, të cilat nuk janë të planifikuara në buxhetin e miratuar për vitin 2023. 

· Në lidhje me këtë sugjerim është sqaruar në nenin 2 të projektligjit dhe në rubrikën IX të këtij relacioni se efektet financiare që mbart projektligji do të përballohen nga fondi i alokuar për vitin 2023, në shpenzimet korrente në Programin Buxhetor “Mbështetja e Luftimit”, njësia shpenzuese Komanda Mbështetëse, brenda vitit 2023.

b) Njëherësh vëmë re se nenet 1 dhe 4 të projektligjit krijojnë mospërputhje, pasi në nenin 1 përfshihen punonjësit dhe ish-punonjësit e Kombinatit Mekanik Poliçan, kurse neni 4 përcakton se fondet do të përdoren për pagat e punonjësve aktualë për vitin 2023.

· Sugjerimi është marrë parasysh dhe është reflektuar në projektligj. Konkretisht, neni 1 është riformuluar, ndërsa neni 4 (i numërtuar i tillë më herët) është hequr.
c) Në këndvështrimin buxhetor mbetet e paqartë se si do të paguhen ish-punonjësit, në kuptim të këtij projektligji, pasi ata nuk janë të regjistruar në regjistrin e tatimeve. Lidhur me këtë konstatim sqarojmë se, në çdo rast, nëse ish-punonjësit do të regjistrohen në sistemin elektronik të tatimeve, krahas detyrimeve do të kenë edhe gjoba e kamatëvonesa. Për këtë arsye është e nevojshme të sqarohet nëse këto kosto janë përllogaritur ose jo në efektet financiare të këtij projektligji.

d) Lidhur me këtë pikë Instituti i Sigurimeve Shoqërore ka dërguar të dhëna, nga të cilat rezulton se subjekti “Kombinati Mekanik Poliçan” ka një debi totale prej 18,861,453 lekë, nga të cilat detyrime të papaguara të kontributeve të sigurimit shoqëror janë 17,424,417 lekë, gjoba janë 1,117,639 lekë dhe interesa janë 319,397 lekë.

· Në lidhje me këtë sugjerim dhe atë më lart, kemi sqaruar në relacionin shpjegues se gjobat dhe kamatëvonesat e krijuara në sistemin e DPT-së për Kombinatin Mekanik Poliçan do të merren parasysh për likuidim në vijim, në momentin kur studimi i fizibilitetit të ketë përfunduar dhe qasja për vijimësinë e ushtrimit të aktivitetit të këtij kombinati të jetë e qartë.

e) Nga përmbajtja e projektligjit konstatojmë se neni 2 dhe 4 janë në harmoni me njëri- tjetrin, duke përcaktuar efektet financiare dhe përdorimin e këtij fondi për pagesën e punonjësve aktualë. Në rast se këto dy nene janë në përputhje me njëri-tjetrin kërkojmë të sqarohet se cili do të jetë burimi i financimit për pagesat e ish-punonjësve.

· Sugjerimi është marrë parasysh dhe në nenin 2 të projektligjit dhe në rubrikën IX të këtij relacioni se efektet financiare që mbart projektligji do të përballohen nga fondi i alokuar për vitin 2023, në shpenzimet korrente në Programin Buxhetor “Mbështetja e Luftimit”, njësia shpenzuese Komanda Mbështetëse, brenda vitit 2023. Gjithashtu, neni 4 (i numërtuar më parë si i tillë) është hequr.

f) Rezulton se ky projektakt nuk ka të përcaktuar masën e pagës që do të jepet dhe afatin e përfitimit të pagës, për të cilën referenca e projektligjit është vetëm viti 2023. Gjithashtu ligji duhet të ketë të përcaktuar edhe një limit minimal të vjetërsisë në punë të përfituesit.

· Afati i përfitimit të pagës është rishikuar dhe është përcaktuar periudha kohore e përfitimit, konkretisht në nenin 1 të projektligjit, ndërsa masa e pagës që do të jepet për secilin është sipas tabelës bashkëlidhur projektligjit dhe relacionit shpjegues. 
g) Nga sa më sipër kërkojmë që në relacionin shpjegues të paraqitet një analizë e detajuar e efektit financiar që do prodhojë ky projektakt, si dhe të qartësohen subjektet përfituese nga projektligji në kuptim të termave “punonjës aktual” dhe “ish-punonjës”.
· Në lidhje me këtë sugjerim sqarojmë se aktualisht në marrëdhënie pune janë 4 persona, ndërkohë që punonjës me detyrime pagash të prapambetura, por që i kanë përfunduar marrëdhëniet e punës janë 126 persona. 
[bookmark: _GoBack]Lidhur me përmbajtjen shprehemi se:
a) Nga përmbajtja e projektligjit, si dhe nga relacioni shpjegues, nuk kuptohet qartësisht statusi juridik i Kombinatit Mekanik Poliçan, çka e bën të paqartë mbështetjen financiare që kërkohet nga buxheti i shtetit për punonjësit dhe/ose ish-punonjësit e këtij kombinati. Për këtë arsye kërkojmë që në relacionin shpjegues të sqarohet ky status.

· Sugjerimi është marrë parasysh dhe në rubrikën IV të këtij relacioni shpjegues është sqaruar statusi juridik i Kombinatit Mekanik Poliçan.

b) Lidhur me sa më sipër është gjithashtu e nevojshme që në relacion të sqarohet se përse pagesat për punonjësit dhe/ose ish-punonjësit e Kombinatit Mekanik Poliçan, bëhen me akt ligjor.

· Sugjerimi është marrë parasysh dhe në rubrikën III të relacionit është sqaruar baza ligjore, e cila autorizon hartimin e një projektakti të tillë.

c) Neni 1 i projektligjit deklaron se pagesa e detyrimeve për pagat dhe sigurimet shoqërore bëhet sipas listës bashkëlidhur, por kjo listë mungon në praktikën shkresore të dërguar për mendim. Për këtë arsye kërkojmë që projektligji duhet të bashkëlidhë edhe listën e punonjësve, duke përcaktuar për secilin prej tyre nëse përfshihen në grupin e punonjësve aktualë ose në atë të ish-punonjësve.

· Sugjerimi juaj është marrë parasysh dhe bashkëlidhur praktikës së këtij projektakti gjendet edhe lista emërore për punonjësit aktualë dhe ish-punonjësit.

d) Në nenin 2 të projektligjit parashikohet se fondi i përcaktuar do të përdoret, ndër të tjera, për të paguar. Lidhur me këtë përcaktim vlerësojmë se pagimi i tatimit mbi të ardhurat personale të përfituesve nuk mund të parashikohet në këtë projektligj.

· Sugjerimi juaj është marrë parasysh dhe reflektuar në tekstin e projektligjit dhe të relacionit shpjegues.

e) Po këtu vlerësojmë se, lidhur me pagimin e sigurimeve shoqërore dhe shëndetësore, është e nevojshme të sqarohet nëse këto pagesa i referohen ose jo një liste individësh të deklaruar aktualisht në listëpagesat e periudhave përkatëse.

· Në lidhje me këtë koment, sqarojmë se punonjësit aktualë dhe ish-punonjësit janë të deklaruar për të gjithë periudhën në DPT.

f) Sqarojmë se në rast se këta individë nuk janë të deklaruar, procesi i deklarimit nuk mund të kryhet duke ngarkuar lista individësh në sistem dhe, për përfshirjen e tyre në listëpagesat e periudhave përkatëse, duhet plotësuar për secilën periudhë formulari ESIG 027 e, më pas të vijohet me deklarimin e listëpagesave. Në këtë rast do të duhet të përllogariten edhe gjobat dhe interesat për deklarim pagese të vonuar.
· Në lidhje me këtë sugjerim, vlen sqarimi i dhënë për pikën e mësipërme.

g) Lidhur me pagimin e detyrimeve të papaguara për punonjësit dhe ish-punonjësit, me qëllim saktësimin e procedurës nga ana e Institutit të Sigurimeve Shoqërore është sugjeruar që në nenin 3 të shtohen paragrafët, si më poshtë:

“Kombinati Mekanik Poliçan është i detyruar të hartojë listëpagesat e kontributeve mujore përkatëse, që i përgjigjen periudhave për të cilat do të paguhen kontributet. 

Këto listëpagesa do tё dërgohen zyrtarisht sipas formatit elektronik në organet tatimore me qëllim njohjen e periudhave të paguara si periudha sigurimi për personin/personat përkatës”

· Sugjerimi nuk është marrë parasysh, pasi siç është sqaruar edhe në komentet e mësipërme, listëpagesat mujore përkatëse për kontributet janë hartuar dhe deklaruar në DPT.

h) Njëherësh vlerësojmë se, në çdo rast, duhet të merret në konsideratë edhe rasti kur individët mund të kenë ndërruar jetë dhe nuk gjenden në regjistrat e gjendjes civile.

· Listat janë administruar dhe dërguar nga Kombinati Mekanik Poliçan, i cili më herët ka kryer rakordimet përkatëse në lidhje me sa kërkohet në këtë pikë.

i) Në nenin 5 të projektligjit është përcaktuar se për zbatimin e këtij projektligji ngarkohet ministri i Financave dhe Ekonomisë dhe ministri i Mbrojtjes, por për ne është e paqartë përfshirja e ministrit të Financave dhe Ekonomisë në zbatimin e këtij projektakti. Në këto kushte kërkojmë që relacioni shpjegues të sqarojë edhe këtë pikë.
· Neni i numërtuar aktualisht 4 është ripunuar dhe me zbatimin e projektligjit është ngarkuar vetëm ministri i Mbrojtjes. 

Lidhur me aspektet e teknikës legjislative shprehemi, si vijon: 
Projektligji i propozuar është mbështetur ndër të tjera edhe në ligjin nr. 84/2022 “Për buxhetin e vitit 2023” dhe në ligjin nr. 7582, datë 13.07.1992 “Për ndërmarrjet shtetërore”. Sugjerojmë që këto dy ligje të hiqen nga baza ligjore e projektligjit, për sa kohë në rastin e akteve ligjore, baza ligjore i referohet dispozitave kushtetuese në të cilat miratohet. 
· Sugjerimi është marrë parasysh dhe reflektuar në bazën ligjore të projektligjit.

IX. RAPORTI I VLERËSIMIT TË TË ARDHURAVE DHE I SHPENZIMEVE BUXHETORE 

Efektet financiare, sipas dokumentacionit të  dërguar nga KMP-ja për detyrimet për paga dhe deklarimin e kontributeve në sistemin E-Filling, janë në masën 56,703,790 (pesëdhjetë e gjashtë milionë e shtatëqind e tre mijë e shtatëqind e nëntëdhjetë) lekë për pagat dhe 25,516,706 (njëzet e pesë milionë e pesëqind e gjashtëmbëdhjetë mijë e shtatëqind e gjashtë) lekë për sigurime shoqërore, shëndetësore, të cilat do të përballohen nga fondi i alokuar për vitin 2023, në shpenzimet korrente në Programin Buxhetor “Mbështetja e Luftimit”, njësia shpenzuese Komanda Mbështetëse, brenda vitit 2023. 


                                                                                                                   PROPOZUESI

MINISTRI I MBROJTJES

                                                                                                                    Niko  Peleshi























Relacion shpjegues për projektligjin “Për pagesën e punonjësve dhe ish-punonjësve të Kombinatit Mekanik Poliçan”.
